
INTEGRATIV YONDASHUV 
ASOSIDA BO‘LAJAK 
O‘QITUVCHILARDA 
INTERPERSONAL INTELLEKT 
KO‘NIKMALARINI 
RIVOJLANTIRISH
G‘ulomova Oychehra No‘monjon qizi
Farg‘ona davlat universiteti, 1-bosqich doktoranti

Annotatsiya: Ushbu maqolada bo‘lajak o‘qituvchilarda interpersonal intellekt ko‘nikmalarini rivojlantirishda integrativ 
yondashuvning o‘rni tahlil qilinadi. Tadqiqot natijalari integrativ yondashuv talabalarning kommunikativ va ijtimoiy ko‘nik-
malarini sezilarli darajada rivojlantirishini, ularning o‘zini anglash jarayoni hamda shaxslararo munosabatlarda samarali 
muloqot qila olish qobiliyatini mustahkamlashga xizmat qilishini ko‘rsatadi.

Kalit so‘zlar: integrativ yondashuv, interpersonal intellekt, o‘qituvchi tayyorlash, pedagogik texnologiya, kommunikativ 
ko‘nikmalar.
Abstract: This article examines the effectiveness of an integrative approach in developing interpersonal intelligence skills 
among future teachers. The research findings indicate that the integrative approach significantly enhances students’ com-
munication and social competencies.

Key words: integrative approach, interpersonal intelligence, teacher training, pedagogical technology, communication 
skills.
Аннотация: В статье анализируется эффективность интегративного подхода в развитии межличностного интел-
лекта будущих учителей. Результаты исследования показывают, что интегративный подход значительно способ-
ствует развитию коммуникативных и социальных навыков студентов.

Ключевые слова: интегративный подход, межличностный интеллект, подготовка учителей, педагогические тех-
нологии, коммуникативные навыки.

KIRISH
Hozirgi kunda ta’lim jarayonida o‘qituvchi nafaqat puxta bilimga ega bo‘lishi, balki samarali muloqot qila 

oladigan, boshqalarning his-tuyg‘ularini anglaydigan va hamkorlikda ishlashga qodir shaxs bo‘lishi lozim. 
Shu sababli interpersonal intellekt ko‘nikmalarini rivojlantirish bo‘lajak o‘qituvchilarni tayyorlash jarayonida 
muhim ahamiyat kasb etadi. Interpersonal intellekt – bu shaxslararo munosabatlarni tushunish, boshqalarning 
his-tuyg‘ularini sezish va samarali muloqot qilish qobiliyatidir. Bo‘lajak o‘qituvchilarda ushbu ko‘nikmalarni 
shakllantirish ularning kelajakdagi pedagogik faoliyatida kasbiy va shaxsiy rivojlanishini ta’minlaydi.

Integrativ yondashuv turli fanlardan olingan bilim, ko‘nikma, malaka va tajribalarni hisobga olish, ularga 
tayanish, birlashtirish hamda kompetensiyalarning baravar rivojlanishini nazarda tutadi. Ushbu yondashuv peda-
gogik texnologiyalarni uyg‘unlashtirib, talabaning intellektual, emotsional va ijtimoiy komponentlarini bir vaqt-
ning o‘zida rivojlantirishga qaratilgan uslub sifatida namoyon bo‘ladi. Mazkur maqolada integrativ yondashuv 
asosida bo‘lajak o‘qituvchilarda interpersonal intellektni rivojlantirish texnologiyasi tahlil qilinib, uning pedagogik 
samaradorligi yoritib beriladi.

MAVZUGA OID ADABIYOTLAR SHARHI 
Bo‘lajak o‘qituvchilarda interpersonal intellektni rivojlantirish masalasi pedagogika fanida keng o‘rganil

gan. Interpersonal intellekt tushunchasi ilk bor G. Gardner tomonidan ilgari surilgan ko‘p qirrali intellekt nazari-
yasi doirasida izohlangan bo‘lib, unga ko‘ra interpersonal intellekt shaxsning boshqa odamlarning hissiyotlari, 
motivlari, niyatlari va xulq-atvorini anglash hamda ular bilan samarali muloqot o‘rnatish qobiliyatini ifodalaydi. 
Ushbu intellekt turi ayniqsa pedagog, psixolog, rahbar hamda ijtimoiy soha xodimlari faoliyatida muhim ahamiyat 

kasb etadi. Ko‘plab tadqiqotchilar, jumladan, D. Goleman, L. Vygotskiy va A. Bandura interpersonal intellektni 
ijtimoiy hamda emotsional intellekt bilan uzviy bog‘liq holda talqin qiladilar. Xususan, D. Goleman interpersonal 
intellektni empatiya, samarali muloqot, jamoada ishlash va nizolarni hal qilish qobiliyati kabi komponentlar orqali 
izohlaydi va bu jihatlar pedagogik jarayonda talabaning kasbiy shakllanishida muhim omil sifatida qaraladi. 

Zamonaviy pedagogik tadqiqotlarda A. Abdullayev, Sh. Sharipov, N. Muslimov va boshqa olimlar bo‘lajak 
o‘qituvchilarda interpersonal intellektni rivojlantirishni ta’lim sifati, pedagogik muloqot samaradorligi hamda 
o‘quvchi bilan ijobiy psixologik muhit yaratish uchun zarur bo‘lgan asosiy kompetensiya sifatida e’tirof etadilar. 
Integrativ yondashuv asosida tashkil etilgan ta’lim jarayoni interpersonal intellekt ko‘nikmalarining shakllani
shiga ijobiy ta’sir ko‘rsatishi ilmiy jihatdan asoslab berilgan. Tadqiqotning metodologik asoslari sifatida fanlararo 
aloqadorlikka tayanuvchi integrativ yondashuv, shaxsning kasbiy va ijtimoiy kompetensiyalarini rivojlantirishga 
qaratilgan kompetensiyaviy yondashuv, talabaning individual imkoniyatlarini hisobga oluvchi shaxsga yo‘nal-
tirilgan yondashuv hamda muloqotga asoslangan amaliy faoliyatni tashkil etishni nazarda tutuvchi faoliyatga 
yo‘naltirilgan yondashuv belgilandi.

TADQIQOT METODOLOGIYASI
Tadqiqot jarayonida quyidagi metodlardan foydalanildi. Nazariy metodlar doirasida ilmiy adabiyotlarni 

tahlil qilish, taqqoslash, umumlashtirish va tizimlashtirish amalga oshirildi. Empirik metodlar sifatida so‘rov-
noma, interpersonal intellektni aniqlashga qaratilgan testlar, kuzatish hamda pedagogik eksperiment qo‘llanildi. 
Statistik metodlar esa olingan natijalarni miqdoriy va sifat jihatdan tahlil qilish, ularni diagramma va jadval ko‘ri
nishida ifodalashni o‘z ichiga oldi. Tajriba-sinov ishlari oliy ta’lim muassasasida bo‘lajak o‘qituvchilar ishtirokida 
o‘tkazilib, uch bosqichda amalga oshirildi. Diagnostik bosqichda talabalar interpersonal intellekt darajasi 
aniqlandi. Rivojlantiruvchi bosqichda integrativ mashg‘ulotlar, treninglar va guruhli ishlanmalar tashkil etildi. 
Nazorat bosqichida esa yakuniy natijalar tahlil qilinib, baholandi.

Tadqiqotlar shuni ko‘rsatdiki, integrativ pedagogik yondashuvlar har bir shaxsning kommunikativ, hamkor
lik hamda konfliktlarni boshqarish ko‘nikmalarini samarali rivojlantiradi. Shu bilan birga, refleksiv metodlar va 
simulyatsion texnologiyalar bo‘lajak o‘qituvchilarning amaliy faoliyatga tayyorgarligini oshirishda muhim ahami-
yatga ega. Tadqiqot bosqichlari doirasida boshlang‘ich diagnostika jarayonida talabalar interpersonal intellekt 
ko‘nikmalari darajasini aniqlash maqsadida test va kuzatuvlar o‘tkazildi. Integrativ mashg‘ulotlar bosqichida 
rolli o‘yinlar, guruh loyihalari, refleksiv jurnallar va simulyatsion vaziyatlar orqali zarur ko‘nikmalar shakllan-
tirildi. Yakuniy baholash bosqichida esa mashg‘ulotlardan so‘ng talabalar ko‘nikmalari qayta diagnostika qilinib, 
olingan natijalar tahlil etildi. Natijalar shuni ko‘rsatdiki, integrativ yondashuv bo‘lajak o‘qituvchilarda interper-
sonal intellekt ko‘nikmalarini sezilarli darajada rivojlantirib, ularning guruh ichidagi faolligi va o‘zaro muloqoti 
sifatini oshiradi.

TAHLIL VA NATIJALAR
Tadqiqot jarayonida integrativ yondashuv asosida tashkil etilgan mashg‘ulotlar bo‘lajak o‘qituvchilarning 

interpersonal intellekt ko‘nikmalariga ijobiy ta’sir ko‘rsatgani aniqlandi. Boshlang‘ich diagnostika natijalariga 
ko‘ra, talabalarning aksariyatida kommunikativ faollik, emotsional sezgirlik va guruhda ishlash ko‘nikma-
lari o‘rtacha darajada shakllangani kuzatildi. Integrativ mashg‘ulotlar jarayonida talabalar rolli o‘yinlar, guruh 
loyihalari va simulyatsion vaziyatlarda faol ishtirok etdilar. Natijada talabalarning o‘zaro muloqotga kirishish 
faolligi oshdi, tinglash va fikr bildirish madaniyati yaxshilandi hamda hamkorlikda ishlash va nizolarni konstruktiv 
hal qilish ko‘nikmalari rivojlandi. Tajriba-sinov ishlari natijalari shuni ko‘rsatdiki, integrativ yondashuv asosida 
tashkil etilgan mashg‘ulotlar bo‘lajak o‘qituvchilarda interpersonal intellekt ko‘nikmalarining rivojlanishiga ijobiy 
ta’sir ko‘rsatdi. Xususan, yuqori darajadagi ko‘rsatkichlar 15 foizdan 40 foizga oshdi. 

Yakuniy baholash natijalari shuni ko‘rsatdiki, integrativ yondashuv qo‘llanilgandan so‘ng talabalar inter-
personal intellekt ko‘nikmalarining shakllanish darajasi sezilarli darajada yuqori bo‘ldi. Ayniqsa, emotsional 
sezgirlik va jamoaviy faoliyatda mas’uliyatni his qilish ko‘rsatkichlarida ijobiy o‘zgarishlar qayd etildi. Shuni 
ta’kidlash kerakki, an’anaviy ma’ruza va nazariy mashg‘ulotlar bo‘lajak o‘qituvchilarda interpersonal intellekt 
ko‘nikmalarini yetarli darajada shakllantira olmaydi. Aksincha, integrativ yondashuv, ya’ni pedagogik, refleksiv 
va simulyatsion texnologiyalarni uyg‘unlashtirish talabalarning shaxslararo muloqot tajribasini boyitadi. Shu
ningdek, muhokama jarayonida aniqlanishicha, talabalar integrativ mashg‘ulotlarda faol ishtirok etar ekan, o‘z 
fikrini erkin ifodalash, boshqalarning fikrini hurmat qilish va jamoada ishlashga nisbatan ijobiy munosabat shakl
lanadi. Bu holat bo‘lajak o‘qituvchilarning kelajakdagi kasbiy faoliyatida muhim ahamiyat kasb etadi.

Umuman olganda, natijalar integrativ yondashuv asosida tashkil etilgan ta’lim jarayoni bo‘lajak o‘qituv
chilarda interpersonal intellekt ko‘nikmalarini rivojlantirish uchun samarali pedagogik texnologiya ekanligini 
tasdiqlaydi.

XULOSA
Xulosa qilib aytganda, integrativ yondashuv asosida bo‘lajak o‘qituvchilarda interpersonal intellekt ko‘nik-

malarini rivojlantirish texnologiyasining samaradorligi ilmiy-nazariy va amaliy jihatdan asoslab berildi. Tadqiqot 
jarayonida qo‘llanilgan integrativ mashg‘ulotlar talabalarning kommunikativ faolligi, emotsional sezgirligi, 
hamkorlikda ishlash qobiliyati hamda shaxslararo muloqot madaniyatini sezilarli darajada rivojlantirgani 
aniqlandi. Olingan natijalar shuni ko‘rsatadiki, an’anaviy ta’lim yondashuvlari interpersonal intellektni rivojlan
tirish uchun yetarli bo‘lmay, integrativ yondashuv pedagogik, refleksiv va simulyatsion texnologiyalarni uyg‘un-
lashtirish orqali bo‘lajak o‘qituvchilarning kasbiy kompetensiyalarini kompleks shakllantirish imkonini beradi.

Mazkur texnologiya pedagog kadrlarni tayyorlash tizimida joriy etilganda, bo‘lajak o‘qituvchilarning nafaqat 
kasbiy bilimlari, balki ijtimoiy-psixologik tayyorgarligi, muloqot madaniyati va jamoada ishlash qobiliyatlari ham 
rivojlanadi. Bu esa zamonaviy ta’lim tizimi talablariga mos, raqobatbardosh va kompetent pedagog shaxsini 
shakllantirishga xizmat qiladi.

